
[B1v] Car sans aymer je ne pourroye
Avoir au cueur soulas et joye.
Si n’euz oncques amy par amour,
Dont j’ay au cueur fort grand doulour
Et en suis malade forment
Et nuict et jour certainement,
Fors vous, je vous jure mon ame,
Dont bien souvent le cueur me pasme,
Et s’i ne fust le doulx espoir
Qui me garde de son pouoir
Et tous les vrays amantz conforte
Certes je feusse pieça morte,
Plus de moi il ne fust nouvelle.
Le Chevalier
Ma gratieuse damoyselle,
Joyeux suis de vostre parler:
Si vous requiers que appeller
Me vueillez pour le vostre amy.
La Dame
Le cueur seroit bien endormy
Qui à ce vous reffuseroit.
Mais dictes moi s’il vous plaisoit
Que je feusse la vostre amye,
Et je vous promectz que en ma vie

Je n’aymeray autre que vous.

Le Chevalier

